
Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA (COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.

Nandritry ny fihaonana niarahanay tamin’ny Lehiben’ny Faritra Analamanga sy ny Sekretera Jeneraly ny faritra ary ny Talen’ny fampandrosoana eo anivon’ny faritra dia ny kaominina ambanivohitry Antakavana-Andranomiady no niantefan’ny safidin’ny rehetra noho izy mitoka-monina kanefa manana zavatra maro azo trandrahina. Nohamafisin’ny ekipan’ny Distrikan’ Ankazobe rahateo koa moa io safidy io.   
Ny faha-5n’ny volana mai 2006 no nihazo ny kaominina Ambanivohitra Antakavana- Andranomiady izahay rehefa nandalo kely tao amin’ny Distrikan’Ankazobe izay tsy nahatratraranay olona. Arak’izany dia nanohy ny dia izahay hamonjy ny kaominina izay 75 km miala avy eo Ankazobe tsy nanana mpanoro-làlana. Soa ihany fa nanao sarisary ny làlana tokony harahinay ilay iraka nalefanay herinandro mialoha. Akory ny hagaganay teny an-dalana fa tsy mba nahita tanàna akory izahay. Arak’izany, vao miala eo amin’ny tanànan’ny Firarazana, izay miorina manaraka ny lalam-pirenena faha-4 mandram-pahatonga eo amin’ny fivilianana makany Antakavana, dia tsy misy tanàna intsony hita miorina.   Olona 2 no mba nifanena taminay nandritra ny dia izay nanoro làlana anay. Efa tamin’ny 7 ora latsaka fahatelony hariva vao tonga tao amin’ny tanànan’Andranomiady ny ekipa mpanao fanadihadiana. Ny Lefitry ny Ben’ny Tanàna sy ny Mpiandraikitra ny soram-piankohonana no nandray anay tao amin’ny biraon’ny kaominina, izay ihany koa toerana nandrianay ny alina. Rehefa nohazavanay tamin’izy ireo ny anton’ny nahatongavanay eo an-toerana, dia ny Fokontanin’Andranomiady, izay sady renivohitry ny kaominina no nosafidiana fa hanaovana ny fanadihadiana, safidy izay niarahana ihany koa tamin’ireo tomponan’andraikitra sasany eo anivon’ny kaominina, azo itarafana tsara ny zava-misy eo amin’ny faritra rahateo moa ny zava-misy eo aminy.  Efa herinandro mialoha moa no nampahalalanay azy ireo ny fitsidihan’ny ekipa ao an-toerana. Nampalahelo anefa fa tsy afaka nijanona tao an-tanàna ny Ben’ny Tanàna noho ny tsy fahasalaman’ny zanany izay voatery nentina maika hoany Mahitsy. Vao tonga tao an-tanàna izahay, rehefa avy nandia lalàna ratsy sady mampatahotra, dia notsenain’andian-jaza maro be. Na dia efa somary alinalina ary ny ora nahatongavanay dia tsy nahasakana an’ireo ankizy, izay efa ho dimam-polo mahery ny isany, hitangorona manodidina ny fiara nitondra anay izany.   
Ny Kaominina Andranomiady-Antakavana moa dia voafaritry ny Kaominina Ambanivohitry Manakana avy ao avaratra, ny Kaominina Ambanivohitry Ambohitantely avy ao atsimo, avy ao antsinanana ny Kaominina Ambanivohitry Beronono, ary ny Kaominina Ambanivohitra Tsaramasoandro avy ao andrefana.   75 km miala avy eo amin’ny renivohitry ny Distrika Ankazobe no misy ny fokontany Andranomiady, ny 42 km amin’izany dia lalan-tany no anaovana azy, ny fokontany rahateo moa dia sady renivohitry ny kaominina. Mila irony fiara fampiasa amin’ny lalan-dratsy irony rehefa makany an-tanàna izay tena mitoka-monina rehefa fotoam-pahavaratra, satria sady ratsy ny lalàna no be sopirana tena malama ka mety hampidi-doza. Ao anaty deboka no miorina ny tanànan’Andranomiady, izay toerana afahana miatrika tsara ireo fanafihan’ny dahalo. Arak’izany, dia sarotra hoan’ireo olon-dratsy ny mitsoaka moramora noho ny tanàna voadidina havoana be sopirana. Ny fokontany moa dia isan’ireo fokontany 5 manorina ny kaominina Andranomiady-Antakavana. 
Manana fotodrafitr’asa vitsivitsy ny fokontany : sekoly fanabeazana fototra (EF1) iray, toby fitsaboana (CSB II) iray, fiangonana roa (Katolika sy Protestanta), biraon’ny Kaominina iray, biraon’ny SEECALINE iray izay ampiasain’ny kaominina ho toby fandraisam-bahiny ihany koa, ary tsena kely fivarotan’enta-madinika roa. Tsy mbola manana rano fisotro madio ny tanàna, ireo tanim-bary moa dia mbola ny tahan-drano tranainy no mamatsy rano azy ireo, izay amboarina matetika mandritra ny taom-pambolena iray.  

Voatsikaritray koa fa sady misy trano biriky misy rihana mitafo fanitso na tanimanga ao an-tanàna, no misy ihany koa trano-tany miefitra iray mitafo bozaka. Ankoatr’izay nanitikitika ny eritreritray koa ny fahitana ireo trano maromaro mitokana somary lavitry ny tanàna, hay an’ireo mpifindra-monina vao tonga hono izy ireo. 

Ireo harena ara-boajanaharin’ny faritra 
Mampiavaka ny faritra ireo sahan-driaka izay tena misolampy tokoa sy ireo lohasaha mitovy tantana saika feno  honahona. Ny ankabeazan’ireo lohasaha ireo moa dia saika an’ireo fianankaviana manana avokoa. Arak’izany, dia tsy manana tany amin’ireo ny mahantra sy ireo mpihavy vao tonga,  ny misasaka ihany no fomba afahan’izy ireo mamboly eny. Ny faritra misy ny honahona moa dia tsy misy mamboly, fa sady matahotra ny olona ny midina eny, no ihany koa hono tsy mety ambolena eny. Eny amin’ireo faritra honahona anefa no akan’ny olona ny akora fototra ilaina amin’ny fandrariana. Tsy voafetra ny fotoana hakana azy eny ary afaka maka daholo ny rehetra. Indraindray dia misy manajary ho dobo-trondro ireny faritra iva misy rano ireny, toy ireo farihy kely ihany koa. Arak’izany dia lasa fanan’izay fianankaviana nanao izany ireny dobo, ary manaja izany ny rehetra. Amin’izao fotoana izao dia saika misy tompony daholo ireo dobo-trondro ara-boajanahary ao  anatin’ny  faritra.

Betsaka dia betsaka tokoa ireo akora fototra ilaina 

amin’ny fandrariana saingy asa be ny maka azy 
Ala mitandavana sy ala mitsitokotoko no mameno ny faritra izay azo atao hoe ara-drariny ihany ny fitrandrahan’ny mponina azy, indrindra fa ny fitrandrahana hazo fanaovan-trano. Lavitry ny tanàna anefa no misy azy ireo ary tsy ampiasaina amin’ny fandrahoana. Tsy misy fitrandrahana ala natao fidiram-bola any. Ireo tanety indray, ankoatra ny faritra natokana ho volena dia saika ampiasaina indrindra indrindra ho toerana firaofan’ny omby. Noho ny fampiasana ny doro tanety saika isan-taona, dia mihapotika ny zava-maniry eo aminy ka miteraka ireo lavaka (endrika iray isehoan’ny fikahon’ny riaka ny tanety)    
Ny fisian’ireo sahan-drano, tahaka an’Ankafotra, Ankohinana, Kisompy sy ireo sakeli-drano aterany dia manome antoka tsara hoan’ny sehatra ara-toe-karena. Tokony ho hatsaraina anefa ny fitrandrahana azy. Na dia misy aza ireo toha-drano vita tamin’ny fomba nentim-paharazana, dia mora simba izy ireo raha vao tratran’ny ranon’orana voalohany ka tsy maintsy amboarina matetika.   
Raha araka ny voalazan’ny mponina dia mbola lonaka tsara ny tany eo an-toerana, ka tsy mila zezika. Na izany aza anefa dia saika mijanona ambany ny vokatra azo. Tsy ny fahalonahan’ny tany irery anefa no mahatonga izany, fa eo ihany koa ny fifehezana ny rano, ny teknikam-pambolena ampiasaina, ary ny karazana masomboly ampiasaina…. Mila mitandrina ihany koa anefa manoloana ny fandehanan’ny lavaka (ateraky ny riaka) izay mikaoka ireo tanety ary manototra ireo tanimbary ny fasika entiny. 
Fivoriana iray niaraka tamin’ny mponina

Tamin’ny faran’ny andro faharoa nitsidihanay ny tanàna, dia nanao fivoriana fampahafantarana sy famolambolan-kevitra niaraka tamin’ireo mponina izahay. Nifanojo tamin’ny mpanao raharahan’ny fandaharan’asa SAHA rahateo moa ny fotoana nahantongavanay tany an-toerana, izay efa nanomboka nampiofana ny olona ry zareo mikasika ny fambolena mangahazo. Izany no nahatonga anay nandamina io fotoana io ho  farany raha tokony eo am-piandohan’ny fitsidihana.   
Tao anatin’io fotoana io ary no nanararaotanay namerenana tamin’ny mponina ny vokatry ny fanadihadiana isan-toka-trano, sy niarahana namolavola tamin’ny mponina mikasika ny fahitany ny fahantrana, ireo tanjaka ananany, ireo nofinofiny ary ireo fironany. Nandritra io fotoana io ihany koa  no nafahanay namoaka ny karazan-tsaranga misy eo amin’ny fiaraha-monina. Teo ho eo amin’ny olona 30 eo ho eo no isan’ny olona nandray anjara tamin’ny fivoriana sy niaraka taminay namolavola izany, sady nandray anjara no voasolo tena tao avokoa ireo sokajy rehetra.   Marihina fa dia samy namoaka ny heviny sy ny fomba fijeriny ny tsirairay, indrindra fa ireo vehivavy sy ny tanora na dia nisalasala ihany aza teo am-boalohany. Naharitra adiny roa sy sasany teo ny fivoriana izay natao tao amin’ny efitra fivorian’ny kaominina. 
Nandritra ny fihaonana tamin’ireo ray aman-dreny teo an-tanàna, izay tonga vao maraina tokoa ny andro voalohany nahatongavanay, ka nanararaotan’ny ekipa nampahafantatra azy ireo ny anton-diany sy ny tanjon’ny fanadiahandiana, no nafahanay nanangona ny sombiny betsaka  amin’ny tantaran’ny tanàna sy ireo sehatr’asa ara-toe-karena misy eo an-toerana. 
Tantarany  
Avy amin’ny fihaonan’ny renirano roa dia Ankafotra sy Ankohinana no nahatonga ny anaran’ny tanàna ho Andranomiady. Raha araka ny voalazan’ny Lefitry ny Ben’ny tanàna dia tamin’ny taona 1810 no tonga nonina teny ny mponina voalohany izay mpiandry omby Merina izy ireo. Tamin’ny taona 1943 dia nisy mpifindra-monina Merina hafa koa nanaraka, avy any Maridaza Manjakandriana tonga hitady tanimbary ho volena. Saika nanaraka sy nandray ny fombafomba sy ny fomba fiainan’izy ireo moa ny olona izay hita taratra eny amin’ny fiainana an-davan’andro. Izy ireo ihany koa no nitondra ny fivavahana kristiana teo an-toerana ka nahatonga ny fananganana trano fiangonana. Vao haingana kosa no nahatongavan’ireo mpifindra-monina avy any Andramasina (ao Atsimo-antsinanan’Antananarivo) izay nitondra fomba fambolena sy teknika nohatsaraina ary ny fiompiana trondro.  
Ramatoa Razafinirina Christine, dia iray amin’ireo mpifindra-monina. Roa-polo taona mahery lasa izay no nahatongavan’ny fianankaviany teo an-toerana. Tamin’izany hono dia mbola betsaka ny tany azo volena teny amin’ny manodidina, nangataka alalana ahazo amboly tamin’ireo ray aman-dreny lehibe teo an-tanàna fotsiny izy ireo dia nahazo tany. Tompon’ny  tany nohajariany ny fianankaviany saingy tsy manana taratasy fanamarinana fanana-tany akory. Mamboly vary, voanjo, mangahazo sy miompy akoho amam-borona izy. Tsy ampy iahiana ny filàn’ny ankohonana akory hoy izy ny vokatra miakatra. Tsy manana afa-tsy tanimbary 40 ara sy tanety 30 ara ny fianankaviany ambolena.   Amin’ny asa an-tsaha, indrindra ny fiasana tany, dia manofa fitaovana any amin’ireo fianankaviana manana izy, indraindray anefa dia miantso ireo havana sy ny mpiara-monina izy hifanao vali-tanàna aminy. Maniry ny mba hanao voly avotra izy any aoriana any. 
[image: image8.png]Rakotoarimanana Pierre, indray dia mananjanaka 3, vao 3 taona izay no nahatongavany teto an-tanàna, avy any Andramasina Antananarivo no fihaviany. Tsy manana tanimbary izy fa manofa sy misasaka amin’ireo « zana-tany » ( ireo izay efa ela nitoerana, naharitra sy teraka teo an-toerana no antsoina an’io) Izy no mpiompy trondro voalohany teo an-tanàna. Mba afahany mamboly mangahazo, tsaramaso ary katsaka dia manadio sy manala ireo fako eny amin’ireo tanety ambany sy ireo tany ambany toerana mbola malalaka izy. Mbola kely aloha ny velarana anaovany voly an-tanety fa manitatra izany isan-taona izy. Rah any fahitany azy dia “ Mbola malalaka ny tany azo volena aty amin’ny faritra. Esorina sy diovina fotsiny ireo fako eny amin’ireo tany azo volena ireo dia mahazo mamboly. Aorian’ny miaka-bokatra, dia ho any Andramasina aho, entiko hipetraka aty Andranomiady daholo ireo rahalahiko. Tsaratsara kokoa ny ho avinay aty Andranomiady, afaka miaina tsara izahay no sady afaka mamokatra bebe kokoa raha tsy kamo”   
Tamin’ny taona 1992, dia nafindra teto Andranomiady ny renivohitry ny kaominina izay tany Antakavana taloha, noho ny fahalemen’ny tany nanorenana ny birao, sy ihany koa noho ny fahateren’ny tany tokony hananganana birao vaovao. 
Nanomboka tamin’ny taona 2003 dia nihamafy indray ny fanafihan’ireo dahalo na dia efa nisy foana aza io fisehoan-javatra io. Vao haingana kely anefa dia somary nihatohato izy io satria efa mandalo matetika ety amin’ny faritra ireo zandary manao fisafoana. 
Vitsy dia vitsy ireo mpanohana avy any ivelany miasa eo anivon’ny faritra. Tamin’ny taona 2003 dia nisy tetik’asa sy fandaharan’asa tonga niasa teo an-toerana. Azo singanina amin’izany ny FID (Tahiry miasa hoan’ny Fampandrosoana) izay namatsy vola ny famolavolana ny drafitra fampandrosoana ny kaominina (PCD) niaraka tamin’ny fikambanana tsy miankina Felana, namatsy vola ihany koa ny fananganana ny toby fitsaboana CSB II (efa ho erin-taona mahery no niantona ny asa). Hatramin’izao dia mbola tsy vita ny fananganana ny trano. Na izany aza anefa dia, ao amin’ny efi-trano fandraisan’olona an’ny kaominina no andraisan’ny mpitsabo ny marary rehetra ao anatin’ny kaominina, izay hany mba mpitsabo any amin’ny faritra. Hatreto aloha dia tokana dia tokana ny tetik’asa sy fandaharan’asa tonga miasa ao anatin’ny kaominina iray manontolo. Arak’izany dia ny fandaharan’asa SAHA (Sahan’Asa eny Ambanivohitra) izay vatsian’ny Intercoopération Suisse vola, irery no manampy ny mponina amin’ny fanatsarana ny fambolena mangahazo.  
Ny fiainana eo anivon’ny fiaraha-monina 
Ny fambolem-bary sy ny fiompiana omby izay ampanaovina ireo asa an-tsaha no tena ilana azy (asa charrue, fanosena), ireo no tena foto-piveloman’ny olona. Natokana hohanina sy ho fanampin-tsakafo fotsiny ny voly an-tanety. Manome loharanom-bola hoan’ny mponina ihany koa ny fiompiana kisoa, betsaka ireo mpanangona sy mpividy kisoa tonga eo an-tanàna mividy izany. Notokana amidy rehefa amin’ny fotoan-tsarotra kosa ny vokatry ny fiompiana akoho amam-borona. Manatsara ny fidiram-bolany koa ny fiompiana trondro hoan’izay manao izany.  

Miovaova arakaraky ny toka-trano ny faharetan’ny maitso ahitra. Antsoina hoe maitso ahitra ny fotoana tsy maintsy ividianana vary na zavatra hafa ho solony, ka efa lany tanteraka ny vokatra niakatra. Nisy olon-dehibe iray nilaza fa “ Vao vatany vao lany ny voka-bary, dia efa manomboka izay ny maitso ahitra. Izany akory tsy midika fa tsy mihinam-bary intsony ny olona na tsy manam-bola ividianana.” Hoan’ireo fianankaviana tsy miaina afa-tsy amin’ny fikaramana an-tsaha ary dia tsy mahavariana raha maharitra 12 volana isan-taona ny azy ny maitso ahitra. Ny salan’isa amin’ny ankapobeany dia eo ho eo amin’ny 3 ka hatramin’ny 8 volana ny faharetan’ny maitso ahitra. Arak’izany dia ho famenon’ny vary miakatra dia betsaka ny toka-trano mihinana mangahazo, katsaka, ary vomanga, misy aza ireo izay mividy vary mihitsy. Tsy vitsy ihany koa ireo toka-trano izay mampihena ny kapoaka mirotsaka isan’andro, ka in-dray mandeha na in-droa isan’andro no mihinam-bary, ny mangahazo no mameno ny ambiny.  
Pery ohatra, mba afahany mamelona ny ankohonany dia ny fambolem-bary no fotom-pivelomany. Manana tanimbary roa teorana izy, izay mitotaly eo ho eo amin’ny 30 ara. Natokana ho sakafo hoan’ny ankohonany fotsiny ny vokatra miakatra eo. Mamboly voanjo ihany koa izy no miompy akoho amam-borona vitsivitsy. Araka ny nambarany, dia zara raha mahafaka ny filàny ny vokatra azony amin’ireo sahatr’asa sahany ireo.  3 ny zanany ka ny 2 amin’ireo efa mianatra ao amin’ny sekoly fanabeazana fototra (EF1) eo an-tanàna. Ho azy aloha dia hatramin’izao mbola maharaka tsara ny ilaina rehetra amin’ny fitaovan’ny mpianatra, sy ireo vesatra isan-karazany amin’ny fampianaran-janaka izy (fandraisana anjara amin’ny karaman’ny mpampianatra avy amin’ny FRAM (Fikambanan’ny Ray Aman-dRenin’ny Mpianatra), ny fitafian’ny ankizy sns…) Ho azy dia “ zava-dehibe ary tsy maintsy atao na dia tsy ihinanan-kanina aza ny fampianaran-janaka » Manana omby miasa roa sy « darosy” iray koa izy, izay tena ilaina tokoa. Ny ankamaroan’ireo izay manana omby miasa moa dia saika manana “ darosy “ iray farafaha-keliny. Mampindrana « darosy » ihany izy rehefa misy ilana izany ohatra amin’ny fitaterana vokatra, ka ny olona aoa anatin’ny fianankaviana na izay tena mila no anaovany izany.

Ny mpampianatra eo an-tanàna, Ingahy Randrianasolo, izay mananjanaka 2 dia tsy manana tany volena. Ray aman-drenin’ny mpianatra iray, izay manankarena no mampindrana tanimbary azy. Nambarany taminay moa fa kely dia kely ny karama raisiny satria ny ray aman-drenin’ireo mpianatra no mandoa ny karamany, “mpampianatry ny FRAM” moa no niantsoana azy ireo taloha. Ho azy manokana “ ny fambolem-bary, fiompiana omby, kisoa, ondry ary ny fiompiana trondro, ireo no sehatr’asa tena mandeha sy mampivoatra ny fiaraha-monina raha manana fitaovana sy manam-bola ho enti-miasa”   
Ramatoa Perline indray, dia manambady ary mananjanaka 3, manana sehatr’asa maromaro miaraka izy. Manana kisoa 3 izy, akoho amam-borona vitsitsivy, no sady miompy trondro koa. Ny vadiny no miandraikitra ny fambolena rehetra (vary, mangahazo, voanjo). Eo amin’ny tanimboliny ihany no anaovany ny fambolena mangahazo sy voanjo, fa manofa tanimbary kosa ry zareo amin’ny fambolem-bary. Vao vetiviety no nahazo omby miasa 2 ry zareo ary manantena ny mbola hahazo « charrue » afaka 2 taona. Mbola manohy ny fianarany ao amin’ny sekoly fanabeazana fototra EF1 eo an-tanàna moa ireo zanany 3.   

Ny mpitan-tsoratry ny kaominina sy ny mpitsabo nafindra hiasa ao an-teorana dia nitantara taminay fa « saika ireo fianankaviana manankarena daholo no tompon’ny tany eo amin’ny faritra, ireo mahantra, izay antsoina hoe « akama » dia miasa ho azy ireo ka lasa heri-tsandriny fotsiny » Ara-keviny dia 70% n’ny tany azo volena  fotsiny eo amin’ny faritra no misy mamboly, raha ny voalazan’ny lefitry ny Ben’ny tanàna dia « tanimbary eo amin’ny 400 Ha no voavoly, 190 Ha ny tanety ary 130 Ha ny baiboho ». 
Hoan’ny Lalao sy Maman’i Miora, izay taranak’ireo mpifindra-monina 3 tonga voalohany teo amin’ny faritra, dia varotra enta-madinika filana amin’ny fiainana andavan’andro no foto-piveloman’izy ireo. Mamboly vary sy mamokatra voanjo, mangahazo, tsaramaso ary katsaka ihany koa izy ireo. Manana fitaovam-pamokarana (charrue, sarety) sy omby miasa (vadi-bainga sy ny fanosena) ny fianankaviany avy. Tsy mbola mampiasa « herse » ny olona any amin’ny faritra. Saika lova avokoa ireo tany amboleny avy. Manakarama olona ry zareo anaovany ny asa an-tsaha rehetra, ka ireo « akama » (azo lazaina hoe mpiasa) efa miasa ao aminy no manao ny asa. Amin’ny anakapobeany dia vary akotry no karama raisin’ireto « akama » ireto, misy anefa ireo izay miasa fotsiny ho azy ireo, manala ireo trosa efa nalaina taloha. Manofa fiara natokana hoan’ny lalan-dratsy izy ireo rehefa haka entana madinika isan-karazany (vary fotsy amin’ny maitso ahitra, siramamy, sira, savony, solika fandrehitra sns) entina hamatsy ny fivarotany, ka eo ho eo amin’ny 150.000 ariary eo ho eo ny hofan’ny fiara indray mandeha. Ny zanak’izy ireo moa izay afaka CEPE, dia any Ankazobe no manohy ny fianarany, ny fianakaviana rahateo efa nahavita trano biriky handraisana azy ireo.    

Hoan’izy mirahavavy ireto Mainty sy Dorette, ny fikaramana an-tsaha isan’andro any amin’ireo fianankaviana manankarena (izay antsoiny hoe « patron ») no hany tokana mba fidiram-bola hoan’ny ankohonany. Vary akotry no tambin-karama raisiny amin’izany. Tsy mba  afaka manao zavatra hafa ho vadin’asa ry zareo satria tsy manam-potoana no tsy manana fahafahana ihany koa. 
Dorette, ohatra dia manambady ary mananjanaka 4, mandrary no asany saingy ho an’ny mpampiasa azy. Ity farany no mamatsy ny akora fototra ilainy rehetra sy manangona ny vokatra isaky ny mahavita izy, ny vadiny indray dia mikarama an-tsaha isan’andro no ataony. 

I Eva sy ny vadiny indray, dia tsy mba manana afa-tsy ny heri-tsandriny izy ireo amidy eny amin’ireo fianankaviana manankarena entiny hamelomana ireo zanany efatra. Rangahy dia lasa mpikarama an-tsahan’ny « patron » iray, i Eva kosa mitoto varin’ireo fianankaviana manankarena. Mandrary kely ihany izy arakaraky ny zavatra tadiavin’ny patron-ny. Hoy indrindra izy « Azo atao ho loharanom-bolan’ireo vehivavy sahirana ny fandrariana. Tokony hisy hanoro na hitarika ireo vehivavy hanangana fikambanana mba afahana mitady lalam-barotra sy ho famporisihana ireo vehivavy » 
Ireo loharanom-baovao 
Nampahafantarin’ny Dorette sy Eva taminay fa ny vaovao resahin’ny mpifanolo-bodi-rindrina sy ireo resaka entin’ireo mpiantsena avy any Ankazobe isaky ny Alatsinainy no anovozan’izy ireo ny vaovao azony. Tsy mba manana vata fandrenesam-peo no sady tsy mahay mamaky teny sy manoratra moa izy ireo. Tsy manam-potoana ihanoana sy itadiavana vaovao hono ry zareo araka ny filazany, no rahateo  tsy dia misy mahaliana azy ireo vaovao no tsy dia ilainy loatra satria ny ankabetsahan’ny fotoany dia any am-pikaramana an-tsaha foana. 
I Lala, indray izay isan’ireo vehivavy manankarena eo an-tanàna no sady tompon’ny tany amboleny no mampiasa ireo « akama » amin’ny asa an-tsaha, dia manana fitaovana fandefasana herin’aratra (groupe électrogène) sy fitaovana fandefasana « vidéo ». Arak’izany, isaky ny alakamisy, andro tsy fiasana (fady), dia mandefa sarimihetsika izy andoavam-bola ( ariary 100 hoan’ny ankizy, 200 ariary kosa hoan’ny lehibe)  

Fisokafana hoan’ny avy any ivelany 
Ragaby, indray, mpitendry zava-maneno ao amin’ny fiangonana protestanta ao an-tanàna dia amin’ny alalan’ireo kristiana eo an-tanàna no mba afahany mahazo vaovao. Hoy indrindra izy nanampy «  manana vata fandrenesam-peo ihany aho saingy manano sarotra ho ahy ny fividianana ny vaton’aratra andefasana azy » 

Hoan’ny Maman’i Miora sy Bénédicte, kosa manana vata fandrenesam-peo ry zareo ary mihaino izany matetika. Ny onjam-peon’ny Radio Nasionaly Malagasy ihany aloha no mbola voaray any an-toerana. 

Ireo fombafomba, ny valin-tanana 
Mbola manaja ireo fomban-drazana ny mponina. Betsaka ireo fady mbola misy : ny alakamisy andro fady, tsy azo atao ny miompy sy mihinana henan’osy, tsy azo atao ny mamboly sy mihinana tongolo gasy. Mbola betsaka ny manao famadihana. Raha misy marary, dia mbola betsaka ny olona manatona mpanandro sy mpitaiza ka tsy manantona ny toby fitsaboana ( CSB) raha tsy efa miha-sarotra ny aretina. Rehefa tsy voatsabo eo anivon’ny CSB ilay marary dia entina amin’ny filanjana hatrany Firararazana any amin’ny PK 125 ny lalam-pirenena faha-4 ho any Ankazobe na Mahitsy. Amin’io tranga io dia mivondrona avokoa ny fianankaviana na ny tsy afa-miala na ny lavitra mifandimby milanja ny marary. « Voin-kava mahatratra » no iantsoan’izy ireo an’izany. 
Raha misy fahafatesana indray, dia ny fokonolona iray manontolo amin’ny alalan’ny fokontany no manampy ara-bola ny tompo-manjo, ireo mpifanolo-bodi-rindrina kosa dia manampy ny mana-manjo amin’ny asa rehetra mahakasika ny fahoriana hatrany amin’ny fandevenana (famonosan-damba ny razana, famahanana ny fokonolona, fanadiovana ny fasana, fanamboarana ny vatam-paty sns)

Saika ny fianankaviana mitovy saranga matetika no mifanao valin-tanana. Hoan’ny fianankaviana misy atao moa dia mifarana amin’ny fiaraha-misakafo arahana fety ny asa. Miantso ireo fianankaviana sahirana sy mahantra koa ireo manankarena hanampy azy, izany no ataony dia mba hijanonan’ireo mahantra hiasa ao aminy foana. Arak’izany dia tsy mikarama akory ireo mahantra mandritra io fotoana anaovana valin-tanana io, fa miara-misakafo amin’ny manankarena, io no fotoana tena isakafoanan’izy ireo tsara; betsaka arak’izany no miasa fotsiny hoan’ny patron-ny no sady milaza fa afa-po amin’io fomba fanao io. Ankoatr’izay, dia tsy vitsy ireo manankarena manome omby na fitaovana ampiasain’ireo mahantra fotsiny mba afahan’izy ireo manao ny asa an-tsahany, izany no atao moa dia mba tsy ialan’ireto sahirana amin’ny mpanankarena sy afahan’izy ireto farany mampiasa ny mahantra amin’ny fotoana rehetra ilany azy.   
Rakotoarimanana Roger, ohatra izay mananjanaka 2, dia mpifindra-monina avy any Ambohimanga Antananarivo. Tsy mbola manana tanimbary izy. Amin’izao aloha dia mbola misasaka no anaovany ny fambolem-bariny. Manana omby roa izy saingy tsy mbola manana charrue. Mba afahany mampiasa izany dia manampy ilay namany manankarena ao an-tanàna izy amin’ny asany rehetra. Mitrandraka trondro ao amin’ny farihy kely iray ihany koa izy. Indraindray dia manantona io namany io izy mitady fanampiana ka vokatra (vary) ihany no amerenany izany tsy misy zanany rehefa tong any miaka-bokatra.     
I Mainty, indray, tsy manambady nefa mananjanaka 4 izay samihafa daholo ny rainy dia ny mandrary hoan’ny patron-ny no asany. Ity farany moa no mamatsy azy ireo akora fototra ilainy rehetra no manangona ireo vokatra isaky ny mahavita izy. Tsy misy manampy azy amin’ny famelomana ireo zanany ireo rain-janany na dia iray aza. Ny rahavaviny no mamonjy azy rehefa tojo fahasahiranana izy. 
Ireo paik’ady entina miatrika ny fiainana 
Hoan’ireo izay tsy ampy tanimbary dia ny varotra mangahazo, voanjo, katsaka no manome loharanom-bola ho azy ireo. Paik-ady iray entina miaina izany, satria ny vokatra miakatra eo dia afahana miahy ny filàn’ny ankohonana isan’andro. Betsaka ireo toka-trano voakasik’izany.  Hoy indrindra Ramatoa Raharisoandramanana Marthe, «  Ny vola azo amin’ny vidin’ny vokatra hafa ankoatra ny vary dia afahanay mividy vary amin’ny maitso ahitra. Mampalahelo anefa fa izahay samy zahay ihany no mifampivarotra fa tsy mba misy mpanangom-bokatra avy any ivelany midina aty an-toerana, arak’izany dia ambany dia ambany ny vidin’entana. Mbola sarotra ho anay ny mitondra ny vokatra makany Ankazobe, raha tsy miresaka afa-tsy ny saran-dalana;  sady tsy vita ihany koa no tsy azo eritreritina akory ny hilanja ny vokatra noho ny halaviran’ny lalàna » Ireo fianankaviana manankarena koa moa tsy mieritreritra ny hirotsaka amin’ny sehatry ny fitanterana sy ny fanangonam-bokatra satria tsy dia ahitany tombony loatra. 

Fa  isan’ny manampy betsaka ireo fianankaviana sahirana amin’ny famelomana ny ankohonany ny fikaramana na an-tsaha izany na an-trano. Ireo lehilahy moa dia ny fikaramana an-tsaha no misy azy (asa tany, didy vary, fitanterana ny vokatra). Ny vehivavy indray na saika amin’ny asa an-tsaha (fanetsana, fitanterana, fiavàna ireo voly an-tanety) na mirotsaka mandrary na ihany koa lasa mpiasa an-tranon’ireo mpanankarena (mitoto vary, matsaka rano). Hoan’ity asa farany ity moa dia isam-bolana ny karama. Mandritra ny maitso ahitra indray dia vary no anomezana ny karama, ka vary akotry 1 zinga isan’andro no karama, izay manome vary fotsy 1.5 kg.   
Misy ihany ny tranga izay tsy afahana manoatra hoan’ ireo izay tsy mahita hohanina intsony hoan’ny ankohonany, dia ny hala-botry ka ny mangahazo no tena lasibatra amin’izany.  
Mahalana ny fivarotana omby, raha misy izany dia noho ny fitrangan-javatra tsy afahana manoatra (aretina na fahafatesana). Aleon’ireo toka-trano mampiasa paik’ady hafa aloha toy ny : fikaramana an-tsaha, varotra ireo vokatra samihafa (vary, mangahazo, katsaka, voanjo), varotra akoho amam-borona, ny fitrosana any amin’ireo fianankaviana manankarena, vary maitso, sns  
Efa iainan’ny mponina ao an-toerana ny mahita ireo mahantra mitrosa any amin’ireo fianankaviana manankarena. Matetika dia amin’ny alalan’ny heri-tsandry no itiavan’ireo manankarena anefana ny trosa, fomba iray ahazon’izy ireo mampiasa ny mahantra amin’ny fotoana rehetra sy amin’ny karama mora dia mora izany. 
Nitantara taminay ramatoa Raharisoandramanana Marthe hoe « sady tsy manana tany aho no tsy manana fitaovam-pambolena ihany koa. Mikarama an-tsaha sy an-trano isan’andro aho, misasaka tanimbary kely miaraka amin’olona ihany koa. Zara fa misy hohaninay mandritra ny 2 volana ny vokatra kely mba miakatra eo.  Efa aman-taonany maro aho no nisaraka tamin’ny vadiko. Mila tsy ho veloko intsony ireo zanako 3 mianadahy. Mba maniry aho, amin’ny ho avy ny hiompy kisoa, satria hitako fa tena miroborobo io sehatra io. Ireo zanako koa moa manampy ahy amin’ny fikaramana an-tsaha mba hanampiana ny ato an-trano. Indraindray ny vola azo avy amin’ny rary dia manampy anay tokoa amin’ny fividianana ireo kenokenona madinika filaina amin’ny andavan’andro».   
Ireo fironana, ireo nofinofy eo amin’ny fiainana 
Hatramin’izao aloha dia eo an-toerana ihany no ivarotan’ny mponina ny vokatra miakatra rehetra. Misy ihany anefa ireo mpanangom-bokatra tonga eo an-tanàna miaraka amin’ny fiara be mpitondra entana (kamio) amin’ny fotoana fiakaran’ny vokatra mividy ny vokatra, indrindra fa ny vary. Rehefa tsy tonga anefa ireo mpanangom-bokatra ireo dia any amin’ireo mpanankarena eo an-tanàna no tsy maintsy amidy ny vokatra, ireo olona manana ireo koa moa dia sady mpivarotra enta-madinika. Matetika ary dia ny fifanankalozana no ifampiraharahana sy ampiasaina (ny vokatry ny fambolena atakalo enta-madinika ilaina amin’ny fiainana andavan’andro isan-karazany). Manoloana izany indrindra, dia isan’ny zavatra irian’ny mponina, nampidirin’ny ao anatin’ny laharam-pahamehany ny fanorenana tsena eo an-tanàna. Izany no atao dia ny mba afahana manatsara ny vidim-bokatra sy mba hidinan’ny vidin’ireo enta-madinika ilaina amin’ny fiainana an-davan’andro. Nampatsiahivin’ny mponina taminay koa anefa fa zava-dehibe tokoa ny fanarenana ny lalana mampitohy ny tanàna amin’ny lalam-pirenena faha-efatra.  
Ireo lehilahy indray dia mirona any amin’ny fananana  omby betsaka aloha, fampitomboana ny vokatra miakatra amin’ny alalan’ny fananganana toha-drano matanjaka vita rari-vato, amin’ny fahazoana fitaovam-pamokarana, fahazoana ireo fanafody miady amin’ny bibikely sy ny aretina ary fanafody itsaboana ny fiompiana. 
Ireo vehivavy tena mahantra kosa indray, dia maniry ny mba afaka mampisakafo ara-dalàla ny ankohonany. Maniry koa izy ireo ny mba hanana tahiry kely entina miatrika ny maitso ahitra. Saika izy rehetra dia manonofy ny mba hanana fidiram-bola ampy afahana miahy ireo filàna tsy azo ialana eo amin’ny fiainana (na ara-teokarena izany na ara-tsosialy). Maniry ihany koa izy ireo ny mba handray toro-hevitra sy hahazo fanampiana ara-teknika eo amin’ny fambolena sy ny fiompiana, avy any amin’ireo toby na toeram-pamatsiana fitaovam-pamokarana, fanafody itsaboana ny biby fiompy sy fanafody miady amin’ny aretina sy amin’ny bibikely hoan’ny fambolena. Maniry koa izy ireo mba hialany amin’ny fitokana-monina ny mba hanamoràna ny fifandraisana, na amin’ireo tanàna manodidina izany, indrindra fa amin’ny renivohitry ny distrika dia Ankazobe izany.   
Eo amin’ny lafiny fotodrafitr’asa indray no resahina dia ny famitana maika dia maika ny toby fitsaboana sy ny fanavaozana ny trano fianarana EF1 no irian’ny rehetra. Tsara ihany koa raha mba misy tsena eo an-tanàna (isaky ny alakamisy, andro fady) araka izay efa voatsidika tany aloha. 
Ireo tanora indray, dia maniry ny hanatsarana ny vokatra miakatra aloha, amin’ny fanomezana fitaovam-pamokarana sy omby miasa. Maniry koa izy ireo ny hanamboarana toerana iray filalaovam-baolina mba hialana voly.  
Niara niombon-kevitra ny rehetra fa na dia misy foana aza ny fahantrana, izay efa iainan’ireo fianankaviana maro an-trano, dia azo atao ny mampihena izany, saingy mila fanampiana kely any amin’ny fanjakana mba atao fanoitra. Ireo ray aman-dreny koa, ankoatra ireo efa voalaza ireo dia nanampy ny tokony mba hanana karazana masomboly mamokatra kokoa sy mahantanty tsy fahampian-drano, ny fahazoana rano fisotro madio, ny fanamboarana ny lalana makany Firarazana sy ireo lalana mampifandray ny samy fokontany, fananganana sekoly fanabeazana ambaratonga faharoa (CEG).   

Famaranana 
Manana tanjaka izay manome fahafana ahazoana vokatra tsara tokoa ny mponina ao Andranomiady, fahafahana izay tokony ho trandrahina mba hampandrosoana ny faritra sy analana ireo sahirana ao anatin’ny fahantrana mianjady aminy. Ao anatin’ireo fahafahana izay azo tanisaina eto ohatra ny fisian’ireo mpifindra-monina izay mitondra teknikam-pambolena vaovao ary azon’ireo sahirana alaina modely atao fitaratra, ny fahabetsahan’ireo heri-tsandry miasa, ny fahafahana mampiovaovao sy mampiaraka sahatr’asa maromaro, ny fahafahana mampitombo ny karazam-pambolena (fambolem-bary, voly an-tanety, voly ririnina sns), ny fisian’ireo omby izay efa ampisaina betsaka amin’ny fambolena, ny fisian’ireo velaran-tany midadasika eny an-tanety izay azo trandrahina tsara amin’ny voly mampidi-bola toy ny voanongo na ny voanjo, ny fandraisana sy fampiharana ny fiompiana trondro.   
Eto dia tianay ny manolotra fisaorana ny Lehiben’ny Faritra Analamanga sy ireo mpiara-miasa aminy, ny Lefitry ny ben’ny Tanàna sy ny Mpitan-tsoratry ny Kaominina tamin’ny fotoana niarahany taminay. Fisaorana mitafotafo koa no atolotra ireo mponina ao Andranomiady, ny Filohan’ny Fokontany sy ireo mpiara-miasa aminy, ireo ray aman-dreny, ireo olon-dehibe, tanora sy ny antitra, ireo vehivavy sy lehilahy tamin’ny fandraisana nahafa-po sy ny fahatokisana nasehony taminay, nafahanay nahafantatra misimisy kokoa ny fiaimpiainan’izy ireo, ny fironany sy ny mba hetahetan’ny tsirairay hanatsarana ny ho aviny ny zavatra hitanay tany.  
TOVANA 1 : NY MOMBA AN’ANDRANOMIADY
	NY MOMBAMOMBA NY MPONINA AO ANTAKAVANA – ANDRANOMIADY

	Ny toetotrany amin’ny ankapobeny

 (toerana, mponina)
	Toerana: Fokontany Andranomiady –Kaominina Ambanivohitra Antankavana-Andranomiady – Distrika Ankazobe –Faritra Analamanga

Isan’ny mponina: 560 (Lahilahy: 259 – Vehivavy: 301)

Fotodrafitr’asa: 

· EF.1

· CSBII (Niantona ny fananganana ka any amin’ny tranon’ny kaominina no misy ny SCB, miaraka amin’ny mpitsabo 1, Mpamoaka fanafody 1 ary mpiambina 1) 

· Lalan-tany azo andehanana eo amin’ny 8 volana isan-taona amin’ny fiara natokana hoan’ny lalan-dratsy, izay mampitohy an’Andranomiady (renivohitry ny kaominina) amin’ny Firarazana. 

· Fivarotana enta-madinika 2 hoan’ny tanàna, izay sady toeram-panangonam-bokatra ihany koa 
Hafa : 
· Tsy misy toha-drano matanjaka vita rari-vato 

· Tsy misy CEG

· Tsy misy tsena

· Tsy misy rano fisotro madio (eny amin’ny loharano akaiky ny tanàna na eny amin’ny renirano no maka rano)

· Tsy misy jiro mandeha amin’ny herin’aratra



	Tantara (daty malaza)
	Taona 1810 : Nahatongavan’ny mponina voalohany 

Taona 1943 : Nahatongavan’ireo mpifindra-monina avy any Maridaza Manjakandriana

Taona 1992 : Namindrana ny renivohitry ny kaominina izay tany Antakavana ho eo Andranomiady

	Fikambanana sy rafitra misy 


	SAHA Imerina miaraka amin’ny mpanao raharaha iray izay manampy ny mponina amin’ny fanatsarana ny fambolena mangahazo sy vary an-tanety  

SEECALINE : manampy ara-tsakafo ireo vehivavy bevohoka sy ny ankizy ( efa nijanona ny asany) 


	Fety mahazatra
	Famadihana 
Vodiondry 
Fora-zaza  

	Asa fanao (mampidi-bola)
	An-trano : 

· Fiompiana akoho amam-borona 
· Fikaramana amin’ny rary 
· Fitotoana vary 
· Fikaramana an-tsaha 

Iraisana : 

· Fambolena mangahazo miaraka amin’ny fikambanana iray tohanan’ny fandaharan’asa  SAHA Imerina

· Fiompiana trondro hoan’ny samy tompona dobo-trondro 

Ara-toekarena : 

· Fambolena: fambolem-bary, mangahazo, katsaka, tsaramaso, voanjo 
· Fiompiana omby, kisoa, ondry, ary akoho amam-borona 
Fiompiana trondro 

	Fomba fiainana sy mahazatra
	Andro fady: Alakamisy
Ireo fady: 

· Fambolena sy fihinanana tongolo gasy 
· Fiompiana sy fihinanana henan’osy 
Fahazarana : Manantona ireo fianankaviana manankarena rehefa misy fahasahiranana ara-bola 
Fanantonana ireo mpanandro sy mpitaiza 

	Fari-pianarana

	Fahazoana sy ny fisian’ireo fotodrafitr’asa : 
· EF.1 (Mpampianatra 3 ka  1 no tompo-toerana ary ny 2 mpampianatra mpanampy karamain’ny FRAM)

· Tsy fisian’ny CEG, ka mahatonga ny zanaky ny fianakaviana manana ihany no lasa manohy fianarana any Ankazobe, voatery manajanona ny fianarany kosa ny zanaky ny sahirana  

· Fahazoan’ny rehetra ny fampianarana ambaratonga voalohany, saingy ny ankizivavy no betsaka mianatra noho ny ankizilahy 

· Mihena ny fampianarana ny ankizy eo amin’ny dingana faha-efatra 
· 6 taona vao miditra mianatra ny zaza 

Fari-pahalalan’ny sokajy samihafa: betsaka ireo olona tsy mahay mamaky teny sy manoratra (indrindra ireo efa telo polo taona no mihoatra) 
Loharano sy fahazoana vaovao : 
· Ny Radio RNM irery no onjam-peo voaray any an-toerana 

· Misy fianankaviana manankarena iray mandefa “vidéo” indray mandeha isan-kerinandro, isan’andro mihitsy rehefa miaka-bokatra. 
· Ireo olona avy namonjy tsena isan-kerinandro any Ankazobe (isaky ny Alatsinainy) koa ahazoana vaovao 
· Ireo vahiny tonga mitsidika tsindraindray ihany koa dia mitondra ireo vaovao. 

	Ny harena voajanahary 


	Ireo harena efa misy: 

· Habetsahan’ny haren-drano izay afahana manao fitarihan-drano araky ny filazan’ny mponina  
· Fisian’ny velarantany azo volena  mbola malalaka (tanimbary, baiboho, tanety) izay mbola tsy voavoly manaraka ireo hai-tao ampisain’ny tantsaha amin’izao fotoana izao 
· Fisian’ireo harena an-kibon’ny tany zara raha voatrandraka hatarmin’izao, indrindra fa any Anosikely Avaratra 
Ireo fototr’olana : 

· Fikaon’ny riaka ny nofon-tany sy ny fiforonan’ny lavaka

· Fanotoran’ny fasika sy ny atsanga ireo tanimbary sasany 
· Fahasarotan’ny fambolena ireo tanimbary sasany (feno fotaka mandrevo, manome honahona) 

	Sehatra tsy miankina
	Fisian’ny fitrandrahana volamena ao anatin’ny fokontanin’Anosikely Avaratra (Faritra izay an’ireo razam-ben’ny mponina), saingy tsy hita eo anivon’ny fiadidiana ara-panjakana hoan’ny kaominina 

	Hetaheta sy tetikasa
	Ireo fironany :

· Fahampiana ara-tsakafo, indrindra fa ny voka-bary 

· Fanapariahana ny fambolena mampidi-bola toy ny voly voanongo 
· Fiarovana ny fiompiana omby 

· Fitadiavana lalam-barotra hoan’ireo vokatry ny fambolena 
· Fahafahana mahazo vaovao 
Ireo tetik’asa :

· Fanarenana ny lalana mampitohy an’ny Firarazana sy ny Kaominina Fanamboarana ireo lalan-tany mampifandray ireo fokontany ao anatin’ny Kaominina 
· Famitana ny fanorenana ilay CSB 2

· Fametrahana tsena isan-kerinandro na dia mandritra ny miaka-bokatra ihany aza 

	Fifindra-monina
	Maharitra : iny faritra iny moa dia toeram-pifindra-monina efa tranainy, izay mbola mitohy mandraka ankehitriny. Tamin’ny taona 2003 dia nisy mpifindra-monina sady mpamboly avy any Andramasina tonga teo an-tanàna nanampy isa ireo efa mponina ao  

Manara-potoana : 

· Fikaramana an-tsaha any amin’ny « ferme » mamokatra voanogo any Tanamasoandro

· Fikaramana any amin’ny toerana fitrandrahana harena an-kion’ny tany any Anosikely Avaratra sy any Maromandia

Mandalo : 

· Fanarahana dia ireo omby very 
· Fitsidihan’ireo mpifindra monina ny fianankaviany nijanona any amin’ny tanàna niaviany (aorian’ny fotoam-piasana)  

	Fahasahiranana
	Voina : Fiovaovan’ny rotsk’orana ao anatin’ny taona izay miteraka fahasarotana eo amin’ny fifehezana ny rano (indrindra indrindra ny fitarihan-drano, sy ny fanamainana ireo tanimbary) noho ny tsy fisian’ny fotodrafitr’asa mifanaraka amin’izany  
Manara-potoana : 

· Faharetan’ny maitso ahitra : eo amin’ny 4 ka hatramin’ny 5 volana hoan’ireo izay tsy tena sahirana, manadavan-taona kosa hoan’ireo tena mahantra. 
· Fahasarotan’ny lalana izay mahatonga ny fahatapahan’ny famatsiana ireo entana ilaina amin’ny fiainana an-davan’andro ao an-tanàna 

· Fahasarotana amin’ny famonjena ny saha-mpambolena izay any Anosikely Avaratra rehefa fahavaratra noho ny fiakaran’ny rano  

Fironany : 

· Mihamitombo hatrany ny elanelana misy eo amin’ireo manankarena sy ireo mahantra izay miaina eo ambany vahoan’ny mpanana 
· Mihamahantra hatrany ny mponina amin’ny ankapobeany vokatry ny fiankinan-doha apetrak’ireo manana amin’ny mahantra 

	Harena azo trandrahina
	· Fahafahana manao karazam-pambolena maro izay azo trandrahina eto anivon-tany (fambolem-bary, voly ririnina, voly an-tanety, sns) 
· Fisian’ny heri-tsandry betsaka (maherin’ny 50% n’ny mponina dia saika tanora afaka miasa latsaky ny 30 taona) 

· Fanana tany lonaka eny an-tanimbary, afa-tsy ireo tany izay honahona mbola mila teknika manokana ny fitrandrahana azy 
· Fahafahana manajary ireo sahand-driaka izay tena malalaka 

· Betsaka ireo harena ara-boajanahary sady isan-karazany (renirano, ala voajanahary mitatandavana, harena an-kibon’ny tany, indrindra fa ny volamena sy ny vatosoa) 
· Fisian’ireo omby betsaka (11.668),  izay ampiasaina sy ilaina amin’ny fambolena (fitanterana, vadi-bainga, fanosena) no ihany koa endrika iray isehoan’ny tahiry 

	Tetik’ady
	· Fifehezana ny rano, singanina manokana ny fanorenana toha-drano sy lakan-drano 

· Fanamboarana ny lalana mampitohy ny renivohitry ny kaominina amin’ny lalam-pirenena faha -4 (42 km  avy eo Firarazana)

· Fanohizana ny fananganana ilay CSB 2

· Fanorenana CEG sy tsena 

· Fanampiana ara-teknika eo amin’ny sehatry ny fambolena mba afahana mampitombo ny vokatra  

	Fifandraisana
	Ara-pianankaviana : Vali-tanana mandritra ny asa an-tsaha, fitrandrahana miaraka ny fiompiana trondro, fampitambarana ny omby (hoan’ireo mpanankarena) 

Ara-piaraha-monina : Fifanampiana rehefa misy fahafatesana, fifanomezan-tanana eo amin’ireo sokajy samihafa sy ireo samy mitovy sokajy mandritra ny fanaovana asa an-tsaha, ny fanarahana dia ireo omby very, fanampian’ireo mpanankarena ireo mahantra (fikaramana an-tsaha, karama mitoto vary, karama mandrary) 
Ivelan’ny fiaraha-monina : tsy misy
Ara-panjakana : tsy misy

	Ireo olona nihaonana
	Isan’ny toka-trano notsidihana : 22

Isan’ny manam-pahefana nihaonana : 04


TOVANA 2 : LISITRY NY OLONA NIHAONANA

	N°
	Anarana sy Fanampiny
	Isan’ny Olona ao an-trano
	FANAMARIHANA

	01
	Lalao
	06
	Manambady– Mpamboly –Mpivarotra enta-madinika

	02
	Rahely
	02
	Loham-pianankaviana – Mikarama isan’andro any amin’ireo mpanankarena 

	03
	Kiady
	05
	Manambady– Mpamboly 

	04
	Rakotoarimanana Pierre
	05
	Manambady – Mpifindra-monina – Mpamboly tsy manana tany – Mpiompy trondro

	05
	Nesy
	05
	Manambady– Mpamboly – Mpiompy

	06
	Holy
	04
	Manambady– Mpamboly – Mpiompy 

	07
	Raharisoandramanana Marthe
	04
	Nisara-bady – Mpamboly manofa tany –Mandrary 

	08
	Rakotoarimanana Roger
	03
	Manambady – Mpifindra-monina – Mpamboly tsy manana tany – Mpiompy trondro 

	09
	Perline
	05
	Manambady– Mpamboly – Mpiompy- Mpiompy trondro 

	10
	Elisabeth
	04
	Manambady– Mpamboly – Mpiompy 

	11
	Ravalisoa
	07
	Maty vady – Mpamboly – Mpiompy 

	12
	Rakotonaivo
	06
	Manambady– Mpamboly- Mpifindra-monina 

	13
	Dorette
	06
	Manambady – Mandrary – Mikarama isan’andro any amin’ireo mpanankarena 

	14
	Eva
	06
	Manambady – Mandrary – Mikarama isan’andro any amin’ireo mpanankarena 

	15
	Mainty
	05
	Loham-pianankaviana – Mikarama isan’andro any amin’ireo mpanankarena- Mandrary 

	16
	Pery
	05
	Manambady– Mpamboly – Mpiompy- Mpiompy trondro 

	17
	Bénedicte
	07
	Manambady– Mpamboly – Mpiompy 

	18
	Razafinirina Christine
	06
	Manambady – Mpifindra monina avy any Ambohimanga – Mpamboly –Mpiompy madinika

	19
	Randrianasolo
	06
	Manambady – Mpifindra monina avy any Ambohimanga – Mpamboly– Mpampianatra 

	20
	Razakamamdimby
	05
	Manambady – Mpamboly tsy manana tany – Mikarama isan’andro any amin’ireo mpanankarena 

	21
	Ragaby
	04
	Manambady – Mpitendry zava-manenon’ny fiangonana - Mpamboly tsy manana tany

	22
	Maman’i Miora
	06
	Manambady– Mpamboly –Mpivarotra enta-madinika

	IREO MANAM-PEHEFANA NIHAONANA

	23
	Raharimanamizao Simon Pierre
	Lefitry ny Ben’ny tanàna Andranomiady

	24
	Léonce
	Mpitsabo

	25
	
	Mpampianatra ao amin’ny sekoly EF.1

	26
	
	Mpiandraikitra ny soram-piankohonan’ny kaominina Andranomiady


TOVANA 3 : NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA
Ireo mahantra
· Fahasarotana amin’ny fitadiavana sakafo (indrindra ny vary), izay misy fifandraisana betsaka amin’ny faharetan’ny maitso ahitra 
· Tsy manana tanimbary

· Tsy manana fitaovam-pamokarana

· Mipetraka amin’ny trano tany mitafo bozaka

· Voatery foana mikarama (na an-tsaha izany na asa an-trano)

· Miankin-doha lava amin’ny mpanakarena mba afahany miaina

· Fahasarotana eo amin’ny fampianarana ny ankizy noho ny fisian’ny adidy tsy maintsy aloha hoan’ireo mpampianatra karamain’ny FRAM (vary akotry 4 vata isan-taona)

· Fahasarotana eo amin’ny fahazoana fitsaboana (voatery noho izany manantona ireo mpitaiza nenti-mpaharazana)

· Fitrosana matetika sy fanefana trosa amin’ny alalan’ny heri-tsadry (asa an-tsaha)

· Fahasarotana eo amin’ny fitsinjovana ny ho avy ( hetaheta sy nofinofy)

Ireo manankarena
· Manana omby farafaha-keliny 50 isa (amin’ny ankapobeany ny antsasaky ny tarika avela hiriaria tsy misy mpiandry)  
· Ampy hohanin’ny fiankaviana mandritry ny taona ny voka-bary no misy ihany koa amidy (na mivantana na anakaramana mpiasa rehefa fotoam-piasana)

· Manana fitaovam-pamokarana (charrue, herse, sns) sy omby miasa

· Manana tany volena betsaka (tanimbary, baiboho)

· Afaka mampiasa olona amin’ny asa an-tsaha

· Manana fahafahana ara-bola mampianatra ny zanany any Ankazobe (Fanabeazana ambaratonga faharoa)

· Afaka mampivelatra ny sehatr’asany sy mampiasa vola (tsena fivarotana enta-madinika, fiompiana trondro)

· Mipetraka amin’ny trano vita biriky mitafo fanitso na tafo taila

· Manana fahafahana mampiaina ireo mpiasany (akama) 

Fisokajiana :
- Ireo tena mahantra: ireo izay miaina ao anatin’ny trano kely mitafo bozaka, manao asa an-tsaha isan’andro mba afahany mampiaina ny ankohonany (karamany : asa an-tsaha vary akotry 16 zinga na vary fotsy 2 kg, raha mitoto vary ariary zato isaky ny vary 16 zonga). Ireo izay tsy manana fitaovam-pamokarana sy kely ny tanimbary voleny. Ity sokajy ity dia miankina tanteraka amin’ireo manankarena ny fiainany. Ireo izay tena mahantra moa dia ambany dia ambany ny fari-pahalalany, misy tsy mahay mamaky teny manoratra mihintsy aza. Amin’ny ankapobeany dia mirona amin’ny fahampiana ara-tsakafo ny hetahetany.   
- Ireo mahantra antonotonony: ireo izay tsy manana af-tsy fitaovam-pamokarana madinika (charrue, herse, angady, antsy meloka) sy tsy manana afa-tsy omby 2 raha be indrindra. Miankin-doha amin’ireo mpanana ihany koa izy mandritra ny maitso ahitra izay maharitra 3 ka hatramin’ny 4 volana (fikaramana an-tsaha). Manana akoho amam-borona vitsivitsy ihany koa. Any amin’ny sekoly eo an-tanàna ihany ny zanany no alefany mianatra. Misedra olana ihany koa izy ireo rehefa marary satria tsy manana fahafahana ara-bola mitsabo any amin’ny dokotera 
- Ireo tsy tena mahantra : ireo izay manana fitaovam-pamokarana sy omby miasa ary omby ampisaina hanosy fotsiny. Ireo izay manana tany volena latsaky ny 2 Ha (Tanimbary, tanety ary baiboho). Tsy mikarama an-tsaha raha tsy misy zavatra mitranga tsy azo anoharana. Manana fahafahana mampiana-janaka (any amin’ny sekoly EF1 eo an-tanàna hoan’ny ambaratonga voalohany, ary any Ankazobe ny ambaratonga faharoa)  
Ireo paik’ady entina miatrika ny fiainana
· Fampihenana ny fatram-bary isan’andro (indray mandeha na in-droa isan’andro) sy famenoana izany amin’ny mangahazo na katsaka 

· Varotra ny vokatry ny fiompiana madinika

· Varotra omby amin’ny tsy azo anoharana

· Varotra trondro

· Varotra vokatry ny fambolena (mangahazo, voanjo, katsaka)

· Hala-botry (mangahazo, vary)

· Fitrosana any amin’ireo fianankaviana manankarena (patron)

· Hoan’ireo lehilahy: fikaramana an-tsaha ( asa tany, finjinjana) ka vary akotry no karama ( vary 1 zinga isan’andro izay manome vary fotsy 1.5kg), famokarana sy famarotana toaka gasy, halatra( halatr’omby, malaza rahateo ny mponina any fa mpnagalatr’omby)

· Hoan’ireo vehivavy: fandrariana (na dia tsy misy mivarotra firy ary), fikaramana an-trano (fitotoana vary, matsaka rano), fikaramana an-tsaha (fanetsana, fiavana), na fikaramana amin’ny sehatra hafa (fandrariana tsihy hoan’ireo mpanankarena)

· Hoan’ireo tanora: fikaramana an-tsaha

[image: image13.jpg]


Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email : ifad@ifad.org
www.ifad.org

